Gwers nodweddiadol

Bydd gwers nodweddiadol sy’n para 45 i 60 munud ym mlynyddoedd 1 i 6 yn cael ei strwythuro fel a ganlyn:

· gwaith llafar a chyfrifo pen (tua 5 i 10 munud)

gwaith dosbarth-cyfan er mwyn ymarfer, miniogi a datblygu medrau pen a llafar

· y prif weithgaredd addysgol (tua 30 i 40 munud)

mewnbwn gan yr athro/athrawes a gweithgareddau gan y disgyblion

gwaith fel dosbarth cyfan, mewn grwpiau, mewn parau neu fel unigolion

· sesiwn grynhoi i derfynu’r wers (tua 10 i 15 munud)

gwaith gyda’r dosbarth cyfan i ddatrys camsyniadau ac adnabod cynnydd, i grynhoi ffeithiau a syniadau allweddol a’r hyn y dylid ei gofio, i greu cysylltiadau â gwaith arall a thrafod y camau nesaf, ac i osod gwaith i’w gwblhau gartref.

Gwaith llafar a chyfrifo pen

Gellir defnyddio’r 5 i 10 munud cyntaf mewn gwers mewn amrywiaeth o ffyrdd i ymarfer a miniogi medrau, gan ganolbwyntio weithiau ar y medrau y bydd eu hangen ym mhrif ran y wers.  Ar wahanol ddyddiau, gallech ddewis gwneud un neu ragor o’r rhain:

· cyfrif mewn camau o feintiau gwahanol, gan gynnwys llafarganu fel dosbarth cyfan a chyfrif o amgylch y dosbarth;

· ymarfer cyfrifiadau pen a dwyn ffeithiau rhif i gof yn gyflym mewn amrywiol ffyrdd (er enghraifft trwy chwarae gêm rif ryngweithiol, drwy roi enghreifftiau o ‘rif sydd un yn llai na lluosrif o 5’ neu ‘cyfrifiad y mae’r ateb iddo yn 12’);

· cyfrifo ffeithiau newydd oddi wrth ffeithiau hysbys ac egluro’r strategaethau a ddefnyddiwyd;

· adeiladu ar sail strategaeth flaenorol, ac yna ei datblygu;

· adnabod ffeithiau y gall plant eu dysgu ar eu cof a thrafod ffyrdd o’u cofio

· adolygu gweithgaredd a gyflanwyd gartref.

Yn y rhan gyntaf hon o’r wers mae angen i chi:

· ddechrau yn bendant a chadw cyflymder da;

· ddarparu amrywiaeth o weithgareddau byr o waith llafar a phen trwy gydol pob wythnos;

· baratoi amrediad da o gwestiynau agored a chaeedig i’w gofyn i’r dosbarth;

· sicrhau y gall pob plentyn eich gweld heb drafferth, eu bod yn gallu cymryd rhan a’u bod yn gwneud hynny;

· dargedu unigolion, parau neu grwpiau bach gyda chwestiynau penodol;

· ddefnyddio ymatebion y disgyblion i asesu eu cynnydd yn anffurfiol;

· ddweud wrth unrhyw staff cefnogol ble y dylent fod ac am roi cymorth cynnil i unrhyw blant sydd angen cefnogaeth arbennig;

· osgoi aflonyddwch o ganlyniad i ormod o symud o gwmpas yr ystafell gan y disgyblion;

· osgoi rhoi gormod o amser i un rhan o’r wers, a symud ymlaen yn llyfn ‘ri rhan nesaf.

Y prif fewnbwn addysgol a gweithgareddau’r disgyblion

Yn ystod prif ran y wers ceir amser ar gyfer:

· cyflwyno testun newydd, atgyfnerthu gwaith blaenorol neu ei ymestyn;

· datblygu geirfa, defnyddio nodiant a thermau cywir a dysgu rhai newydd;

· defnyddio a chymhwyso cysyniadau a medrau.

Yn y rhan hon o’r wers mae angen i chi:

· egluro i’r dosbarth yr hyn y byddant yn ei ddysgu;

· greu cysylltiadau â gwersi blaenorol, neu â gwaith mewn pynciau eraill;

· ddweud wrth y disgyblion pa waith y byddant yn ei wneud, faint o amser y dylai ei gymryd, beth y mae angen iddynt ei baratoi ar gyfer y sesiwn grynhoi, os oes rhywbeth, a sut y dylent ei gyflwyno;

· gadw cyflymder da a rhoi testyn amser i’r disgyblion ar gyfer cwblhau eu gwaith.

Pan fyddwch yn gweithio’n uniongyrchol gyda’r dosbarth cyfan, bydd angen i chi:

· arddangos ac egluro gan ddefnyddio bwrdd, siart troi, cyfrifiadur neu daflunydd tros ysgwydd;

· gynnwys disgyblion yn rhyngweithiol trwy gyfrwng holi a gynlluniwyd yn ofalus;

· sicrhau bod disgyblion sydd ag anghenion dysgu penodol mewn mathemateg yn cael eu cefnogi yn effeithiol gydag adnoddau priodol ac arddangosfeydd mur a chyda chymorth gan oedolion;

· adnabod a chywiro unrhyw gamsyniadau neu syniadau y mae’r disgyblion wedi’u anghofio, gan ddefnyddio camgymeriadau fel pwyntiau addysgu cadarnhaol;

· amlygu ystyr unrhyw eirfa, nodiant neu dermau newydd, a chael y disgyblion i’w hailadrodd a’u defnyddio yn eu trafodaethau a’u gwaith ysgrifenedig;

· ofyn i’r disgyblion gynnig eu dulliau a’u hatebion i’r dosbarth cyfan i’w trafod.

Pan fyddwch yn gweithio’n uniongyrchol gyda grwpiau, bydd angen i chi:

· gael nifer hylaw o grwpiau (dim rhagor na phedwar fel rheol), er mwyn i chi wybod beth y dylai pob greq \O(w,^)p fod yn ei wneud ar unrhyw adeg;

· benderfynu sut y cyflwynir tasgau i’r grwpiau a sut y bydd gwaith y grðp yn gorffen;

· reoli i ba raddau y mae gwahaniaethu yn digwydd (er enghraifft, dylid darparu tasgau ar yr un thema ac fel rheol heb ragor na thair lefel o anhawster);

· ddarparu gweithgareddau, tasgau ac adnoddau sydd ddim yn golygu bod y plant yn gorfod aros yn hir am eu tro ac sydd yn cynnal diddordeb pob plentyn, ei ysgogi a chadw ei feddwl ar y dasg;

· eistedd a gweithio’n ddwys gydag un neu ddau o’r grwpiau yn hytrach na gwibio rhyngddynt i gyd;

· egluro wrth unrhyw staff cefnogol neu oedolion sy’n cynorthwyo beth yw eu rôl, gan sicrhau bod ganddynt ddigon i’w wneud gyda’r disgyblion y maent yn eu cynorthwyo ac na fyddant yn torri ar eich traws;

· sicrhau nad yw’r disgyblion yn torri ar draws trwy sicrhau bod y rhai sy’n gweithio’n annibynnol mewn grðp yn gwybod lle gallant gael hyd i adnoddau eraill, beth y dylent ei wneud cyn gofyn i chi am gymorth a beth y dylent ei wneud os byddant yn gorffen yn gynnar.

Pan fyddwch yn darparu gwaith ar gyfer unigolion neu barau, bydd angen i chi:

· sicrhau bod y dosbarth yn gweithio ar weithgareddau, ymarferion neu broblemau cysylltiedig;

· dargedu unigolion neu barau i’w holi a’u cefnogi’n benodol;

· yn ystod gwaith mewn parau, annog disgyblion i drafod a chydweithio.

Y sesiwn grynhoi

Mae’r sesiwn grynhoi yn rhan bwysig o’r wers.  Dyna pryd y gallwch helpu’r disgyblion i asesu eu gwybodaeth a’u sgiliau sy’n datblygu yn erbyn unrhyw dargedau a osodwyd iddynt a gweld trostynt eu hunain y cynnydd a wnânt.  Mae hefyd yn amser pryd y gallwch gysylltu mathemateg â’u gwaith mewn pynciau eraill: trwy ddangos, er enghraifft, sut y bydd eu gwaith ar gyfrifo yn cael ei ddefnyddio mewn gwyddoniaeth, neu sut y bydd eu sgiliau mesur yn cael eu hymarfer mewn addysg gorfforol.

Er enghraifft, gellir defnyddio’r rhan hon o’r wers i:

· ofyn i ddisgyblion gyflwyno ac egluro eu gwaith, neu farcio ymarfer ysgrifenedig a gyflawnwyd yn unigol yn ystod y wers, er mwyn eich galluogi i holi disgyblion amdano, ei asesu yn anffurfiol a chywiro unrhyw gamsyniadau neu gamgymeriadau;

· drafod a chymharu pa mor effeithlon yw gwahanol ddulliau i’r disgyblion o gyfrifo;

· helpu’r disgyblion i gyffredinoli rheol oddi wrth enghreifftiau a gynhyrchwyd gan wahanol grwpiau, parau neu unigolion;

· gasglu ynghyd yr hyn a ddysgwyd, meddwl am yr hyn oedd yn bwysig yn y wers, crynhoi’r ffeithiau, y syniadau a’r eirfa allweddol, yr hyn y mae angen ei gofio;

· drafod y problemau y gellir eu datrys, gan ddefnyddio’r syniadau a’r medrau a ddysgwyd;

· greu cysylltiadau â gwaith arall a thrafod yn fyr yr hyn y bydd y dosbarth yn ei wneud nesaf;

· atgoffa’r disgyblion am eu targedau personol ac amlygu’r cynnydd a wnaed;

· ddarparu tasgau i’r disgyblion eu gwneud gartref er mwyn ymestyn neu atgyfnerthu eu gwaith dosbarth.

Yn y rhan hon o’r wers mae angen i chi:

· feddu ar syniad clir o ddiben y sesiwn grynhoi a’r hyn yr ydych yn dymuno ei gyflawni ynddi;

· sicrhau bod prif ran y wers yn gorffen ar amser fel bod digon o amser ar ôl ar gyfer y sesiwn grynhoi;

· gynllunio’n ofalus sut y mae’r disgyblion am gyflwyno eu gwaith, os ydynt am wneud hyn, a faint o amser y bydd yn ei gymryd;

· gloi’r wers ac arfarnu ei llwyddiant.

Ni ddylid ystyried bod y strwythur amlinellol ar gyfer gwers nodweddiadol yn fformiwla haearnaidd i’w dilyn.  Dylech ddefnyddio eich barn broffesiynol i benderfynu ar y gweithgareddau, amseriad a threfn pob rhan o’r wers er mwyn cyflawni amcanion y wers honno.

Ym mhrif ran y wers yn enwedig, mae lle ar gyfer amrywiaeth a chreadigrwydd sylweddol, gan ddefnyddio cymysgedd gwahanol o waith gyda’r dosbarth cyfan, grwpiau, parau ac unigolion ar ddyddiau gwahanol, er y dylai pob gwers gynnwys dysgu uniongyrchol a rhyngweithio â’r disgyblion, a gweithgareddau neu ymarferion iddynt eu cyflawni.  Yn gyffredinol, dylid cael cyfran uchel o waith gyda’r dosbarth cyfan ond efallai y bydd mwy o hyn mewn rhai gwersi na’i gilydd.  Er enghraifft, ar ddechrau uned newydd o waith, efallai y bydd arnoch angen mwy o amser i egluro a thrafod â phawb gyda’i gilydd trwy’r wers gyfan, ac efallai y bydd y sesiwn grynhoi yn fyr iawn.  Ar y llaw arall, pan fyddwch wedi adnabod gwallau neu gamddealltwriaeth cyffredinol yn ystod prif ran gwers, efallai y bydd arnoch angen sesiwn grynhoi hwy er mwyn eu datrys.  Ar ddiwedd uned o waith efallai y bydd yn fuddiol defnyddio’r sesiwn grynhoi i edrych yn ôl gyda’r dosbarth cyfan dros nifer o wersi er mwyn crynhoi’r hyn a ddysgwyd ac adnabod y pwyntiau allweddol a’r dulliau allweddol yr ydych yn dymuno i’r disgyblion eu cofio a’u defnyddio yn y dyfodol.  Efallai y bydd angen llawer mwy o amser nag arfer ar gyfer y math hwn o sesiwn grynhoi.

